Житие Иулиании Лазаревской
(пространная редакция)

Месяца генваря в 2 день. Преставление святыя и преподобныя матере нашея Иулиании Лазоревския. Списано многогрешным рабом Калистратом, пореклу Дружиною Осорьиным, сыном ея. Благослови, отче.

Благословен Бог и Отец Вседержитель, Творец небу и земли, видимым же всем и невидимым. Благословен единородный Сын Слово Божие, безначален же и безлетен, от Отца родивыйся, Бог от Бога прежде всех век составления, содержащая и сила, всю тварь сотворшая. Благословен Утешитель, Святой и Животворящий Дух, от Отца исходяй и Сыном явлен человеком, трисоставная и единосущная и неразделимая Святая Троица, совершена славою и существом, и царство неизменяемое, безначалное естество и владычнее достоинство, естественная благостыни, и един Бог и содержитель и промысленник всех век, даяй просящему премудрость и разум, и не презирая согрешающаго, положив на спасение покаяние, егоже благословят небесныя силы и славят воинства аггел. Того убо благаго и премилостиваго Бога благодарю и аз, недостойный и худый, аще и недоволен есмь на славословие того благостыни, тому приношу исповедание и велелепоту. И молюся услышати мя в он же день, аще призову его дати ми слово во отверзении уст моих, яко да исповем житие добродетелно и ползы душевныя исполнено. Воистинну убо того благословити достойно и призывати, воспоминая бо святую и праведную госпожю мою родителницу и ея подвиги, милостыня и пощения, и на земли легания, и всенощная бдения, и непрестанныя слезы и молитвы. И иныя к сим добродетели боюся забвению и молчанию предати, помышляя раба онаго муку, приемша Господень талант и погребоша его в землю, а прибытка им не сотвориша. Задержю же ся и боюся, егда кто вознепщует, егда видит мя или слышит что от мене, и матерня ради свойства коварство се быти помыслит, и неправо писание се быти возмнит. Но жив Господь Бог наш, вся сведый прежде бытия их, яко не лжу, истинну бо реку, еже сам видех своима очима и осязах своима рукама, не буди бо ми лгати на святыя. Аще ли етери
, написание сие слышавше и высоте словес дивящеся, не восхотят веровати, буде им милость Господня, тии бо немощь человеческую помышляют и неприятно творят глаголемое о человецех. Аще ли кто восхощет истинно испытати праведное и богоугодное житие святыя матере моея Иулиании, да воспросят служивших у нея и сосед, окрест живущих, каково богоугодно из младых ногтей стяжа житие. Мнози бо ведят и помнят блаженную и сведают ея добродетелныя труды и подвиги. Но аще бы место, идеже поживе блаженная, имело уста и язык, не бы молчало глаголати добродетелныя ея подвиги, поистинне бо подража прежних святых богоугодных житие и правило. Но како исповем, еже выше моея силы, понеже грешен есмь и неразумен, но убо наставит мя честная и милостивая она душа, и вразумит мя, своего сына по плоти, по духу рабичища, или яко некоего изверга непотребна, еже вообразити о ней слово. Разумейте же вси, иже душеполезнаго жития сего послуси, ничего иже к силе недостаточествующа. Подобает же мало слово выше возвести, яко да от коего бысть та родителю, и где и каково пребывание имяше, и како преставися — все подробну ведомо чадом ея. Не реку же чадом, но и рабом, недостоин бо сый таковыя праведницы нарицатися сын, понеже не последовах добродетели ея. Сказую же вам повесть дивну, бывшую в роде нашем.

Во дни благовернаго царя и великаго князя Иоанна Васильевича всеа России от его царскаго двора бе муж благоверен и нищелюбив именем Иустин, пореклом Недурев, саном ключник. Имея жену боголюбиву, именем Стефаниду, Григорьеву дщерь Лукина, от предел града Мурома. Живяста во всяком благоверии и чистоте, имяста же многи сыны и дщери и многа богатства, и раб множество. От нею же родися сия блаженная Иулиания. Бывше же ей шести лет от рожества, мати ея преставися от жития сего, и взят ю в пределы града Мурома баба ея, матери ея мати, вдова именем Анастасия, Григорьева жена Лукина, Никифора дщи Дубенскаго. И питавши ю во всяком благоверии и чистоте другую шесть лет. Егда же бысть блаженная двоюнадесяте лет, и баба ея преставися от жития сего. И заповеда дщери своей Наталии, Путилове жене Арапова, взяти внуку свою Иулиянию в дом и препитати ю добре, во всяком благочестном наказании, понеже имяше тетка ея своих осмь дщерий девиц и единаго сына. Сия же блаженная Иулианиа от младых ногтей Бога возлюби и Пречистую Его Матерь, помногу же чтяше тетку и сестры своя, и послушание велие имяше к ним во всем, смирение и молчание любяше, молитве и посту прилежаше. И того ради от тетки своея много сварима бяше, а от дщерий и от раб посмехаема, еже в толицей младости тело свое томяше. И глаголаху ей по вся дни: «О безумная, что в толицей младости плоть свою изнурявши и красоту девьственную погубляеши?». И тако многажды нуждаху ея рано ясти и пити. Она же никакоже вдаяшеся воли их, но вся со благодарением приимаше, паче же молчанием от них отхождаше и послушание имяше ко всем человеком. Бе бо нравом издетска кротка и молчалива, небуява, нивеличава, от смеха и всякий игры ошаяшеся. Аще и многажды на игры и на песни пустошныя от сверсниц своих нудима бываше, она же никакоже пристаяше к совету их, недоумение на ся возлагаше и тем потаити хотяше своя добродетели. Точию о прядиве и о пяличном деле печашеся, и прилежание велие имяше, не угасаше светилник ея всю нощь. А иже сироты и вдовицы немощныя в веси той бяху, всех обмываше, и всех нужных и болных всяцем добром назираше, яко всем дивитися разуму ея и благоверию. И вселися в ню страх Божий, не бе бо в веси той церкви близ, но яко два поприща. И не случися ей в девичестем возрасте в церковь приходити, ни слышати словес Божественных прочитаемых, ни учителя, учаща на спасение, николиже, но смыслом благим наставляема нраву добродетелному, якоже глаголет великий Антоний: «Имеющим цел ум не требовати Писания. Сие слово блаженная собою исправи, и не учився книгам, ни учителем наставляема, еже в девственнем возрасте вся заповеди исправи и, аки бисер многоценен, посреде цветяшеся тины, о благочестии подвизался, и желаше слышати слово Божие, но сего никако же в девичестве получи. И от невегласивых бяше посмехаема о добрых делех. Но никоеяже споны солнечной красоте сотвори гнойная нечистота, бе бо яко столп, основан на камени, емуже река припаде и возвеяху ветри, но никакоже возмогоша поколебати. Яко же апостол глаголет: «Ничтоже нас разлучит от любве Божия: ни скорбь, ни теснота, ни глад» и прочая; по божественному Давиду: «Надеяся на Господа, яко гора Сион, не подвижится во веки», и: «He оставит Господь жезла грешных на жребий праведных, яко да не прострут праведный в беззакониях рук своих» и прочая. Егда же достиже блаженная шестагонадесять лета, вдана бысть в пределы града Мурома мужу доброродну и богату именем Георгию, пореклу Осорьину. И венчани быша от сущаго ту священника, именем Потапия, служащаго в церкви праведнаго Лазаря друга Божия в селе мужа ея, иже последи той иерей добродетели его ради поставлен бысть в богоспасаемом граде Муроме, в монастыри боголепнаго Спасова Преображения арзимандрит и наречен во иноцех Пимин. Той же священник поучив их страху Божию по правилом святых апостол и святых отец, како жити мужем с женами своими вкупе, и о молитве, и о посте, и о милостыни, и о прочих добродетелех. Она же внятно со всем прилежанием послуша божественнаго учения и наказания и, яко земля блага, всеянное в ню с прибытком возрасти. Не точию послуша учения, но и делом вся исполнити тщашеся. И тако священник поучив, и благословив, отпусти их в дом свекра ея Василия, еще бо отцу и матери мужа ея в животе сущем. Бе бо свекор ея богат и добророден, яко и царю знаем бе, и свекры именем Евдокия, и та доброродна и смысленна, имяста же точию единаго сына и две дщери, и села, и рабы многи, и прочим имением изообилна. Видевше же сноху свою возрастом и всякою добротою исполненну и разумну сущу, обрадовастася о ней и хвалу Богови воздаша, и повелеша ей все домовное строение правити. Она же со всем смирением послушание и повиновение имяше к ним, ни в чем не ослушася, ни пререцаше, но велми почиташе я и вся повеленная ими непреткновенно совершаше, яко дивитися свекру и свекрови и южиком их. И многим искушающим ю в речах и во ответех, она же ко всякому вопросу благочинны и смысленны ответы даяше, яко дивитися им разуму ея и славити Бога. Имяше же блаженная издетска таков обычай, еже по вся вечеры доволно Богу молитися и коленопреклонения творити по сту поклон до земли и множае, и тако на сон преклонятися. Тако же и вставая от сна своего, доволно Богу моляшеся и мужа своего настави то же творити, яко же рече великий апостол Павел: «Что веси, жено, аще и мужа спасеши». То же глаголет и к мужеви. И паки: «Женивыйся не согрешил, но закон исполнил, и женяйся добре творит, а неженяйся лучше творит». О сем блаженная скорбяше, яко лутчае меры, девственнаго жития, не постиже. Но слыша того же апостола, вещающа: Привязавши ли ся жене, не ищи разрешения. И жена привязанна законом и своим телом не владеет, но муж. Спасет же ся чадородия ради, аще всякому делу благу последует. И паки инде реченно: На два чина разделися житие человеческое, на мнишеское и на простое. И простым невозбранно женитися и мясо ясти и прочия заповеди Христовы творити, яко же и мнихом. Мощно, рече, и в мире с мужем живущи, угодити Богу. И не всяк, рече, постригаяйся спасется, но иже сотворит мнихом достойная. И аще кто в мире со женою живет и исправит часть законную, лучши есть пустынника, не всего закона исправивша. И мирянин добродетелен в мире удивителен. Сия же блаженная в себе размышляше, аще с мужем своим непорочным браком совокупистася, но тщашеся вся заповеди Христовы непорочно сохранити. И ни единаго вечера не прейде, не помоляся доволно, и тако мало сна приимаше. Заутра же рано въставая, молитву доволну Богу воспущающе. Егда же мужу ея в царских службах пребывающе лето или два, иногда же и три лета, в то время она по вся нощи без сна пребываше, доволно Богу моляшеся. И не угасаше светилник ея всю нощь, прилежно бо лакти своя на вретено утвержаше и на пяличное дело. И то продав, и цену нищим раздайте, а иное на церковное строение расточаше, бе бо хитра пяличному делу. Многу же милостыню и отай свекра своего и свекрови творяше, точию единой малей рабицы сия сведущи, с неюже посылаше милостыню требующим. Се же творяше по вся нощи, никомуже сведущу, яко же глаголет богогласный евангелист Матфей, паче же сам Христос Бог святыми своими усты: Егда твориши милостыню, не вструби пред собою, да не весть шуйца твоя, что творит десная твоя. И отец твой, видяи втайне, воздаст тебе яве. В день же домовное строение без лености правяше. Вдовами же и сиротами, аки истовая мати, печашеся, своима рукама омывая, кормляше, и обшиваше, и напаяше. И совершися на ней премудраго Соломона слово: Жену добру аще кто обрящет, дражайши есть камения многоценнаго, таковая богатства не лишится, и радуется о ней сердце мужа ея, аще где коснит, не печется ни о чемже. Вси бо суть в дому ея оболчени и насыщени, и дело комуждо по силе задеваше. Гордости и величания отнюд не любляше, и раб простым именем не называше, и не требоваше еже бы кто воды на руце подал ей или от ног ея сапозе отрешал, но все сама собою творяше. Разве по нужди, егда гости прихождаху, тогда рабы ей по чину предстояху и служаху. По отшествии же гостей и то себе тяжко вменяше, и присно со смирением укоряя свою душу, глаголаше: Кто аз убогая, да предстоят ми тацыи же человецы, создание Божие. И о сем славя Бога, и всем образ бе добродетели. Нецыи же раби бяху неразумии и непокорней и лениви на дело, инии же словом пререковаху. Она же вся сия со смирением терпяше и вся собою исправляйте, и на ся вину возлагаше, глаголя: Аз сама пред Богом всегда согрешаю, и Бог ми терпит, а на сих мне что пытати, тацы же бо суть человецы, яко же и аз. Аще и в работу их нам Бог поручил, но души их более наших душ цветут. Поминаше же и Спасово слово, глаголющее: Не обидите малых сих, аггели бо их всегда видят лице Отца моего небеснаго. И никого же от согрешающих раб не оклеветаше, и того ради от свекра и от свекрови и от мужа сварима бе. Она же ни от чего не смущашеся, но аки столп непоколебим непрестанно стояше, и всю надежду свою на Бога возлагаше и на Пречистую Богородицу, и великому чюдотворцу Николе тепле призываше. От того же помощь велию приимаше, яко же сама поведа, глаголя: во едину от нощей воставши ей по обычаю на молитву, мужу ея не дома сузду. Ненавидяй же добра диавол з бесы своими покушашеся от таковаго пути престаяти ю и тако своими мечтаньми страх и ужас велий напущаше на ню. Она же млада еще и неискусна таковой вещи, убояся велми, и возляже на постели своей и, одеянием покрывшися, усну крепко. И виде множество бесов, пришедших на ню со всяцем оружием, хотяше ю убита и начата ю давити, рекуще: Аще не престанепга от таковаго начинания, то абие погубим тя. Она же, во мнозе страсе бывши, возведе очи свои к Богу и Пречистой Богородице, и призва в помощь святаго Николу. И абие явися ей святый Николае, держа книгу велику, и начат ею бита бесов, и тако разгнав всех, яко бо дым исчевоша, и без вести быша. И воздвиже десницу свою, благослови, глаголя: О дщи моя, мужайся и крепися, и не ужасайся бесовскаго прещения, Христос бо повеле тя соблюдати от бесов и злых человек. Она же абие возбнувши от сна и виде яве мужа святолепна, из храмины дверми исшедша скоро, аки молнию. И абие востав, скоро иде вслед его и не виде никогоже, но и притвор храмины тоя крепко заперт по обычаю. Она же оттоле абие аки некое извещение приемши, велми возрадовася, славяще Бога и в себе дивяся, никому же сего не поведя,но паче перваго сугубо добрых дел прилежа.

По мале же времени Божию гневу русскую вемлю постигшу, за грехи наша накавующе нас. Гладу велику зело бывшу, и мнози гладом умираху. Она же многу милостыню творяше отай всех людей, взимаше у свекрови пищу аки на утреннее и на полуденное ядение и сие нищим даяше, сама бо ивдетска до обеда не вкушаше и по обеде до вечерняго ядения. Видевши же свекры, глагола ей: О невестко, ведый буди, яко аз радуюся о твоем частом ядении. Но дивлюся, како нрав твой пременися. Егда хлеба обилие бе, тогда не могох тя к раннему и к полуденному ядению принудити, а ныне в мире оскудение пищи, и ты раннее и полуденное ядение вземлеши. Она же, хотя утаитися, отвеща глаголя: Егда не родих детей, не хотяше ми ся ясти, а егда начах родити дети, тогда обевсилех и не могу наестися пищи. Не точию в день, но и в нощь множицею хотяше ми ся ясти и срамляюся у тебе просити. Свекры же посылаше к ней пищу доволну не точию на день, но и на нощь, не бе бо у них нимало оскудение в дому, яко в прежнее лета много скоплено жита бе. Она же приимаше пищу у свекрови и сама не вкушаше, но все требующим раздаваше. Егда же ккто от нищих умираше, наймоваше обмывати и, умиралныя ризы покупая, даяше, и на погребение сребренницы посылаше. А егда видяше мертвеца в селе своем, погребаема, знаема кого или незнаема, не остави ни единаго, еже бы о души его не помолитися. Помале же гладу преставшу, абие мор бысть силен на люди, и мнози помираху болезнию, яже прозваша пострел. И оттого мнови неразумнии в домех запирахуся и уязвенных пострелом в домы не пущаху и к ризам их не прикасахуся. Блаженная же, отай свекра и свекрови уяввенных многих своима рукама в бани обмывая, целяше и Бога моляше о исцелении. Аще ли кто умираше, она же многи сироты своима рукама обмываше, и погребалная воскладая, и к погребению относити наймоваше. И тако поживе у свекра и у свекрови в дому лета доволна, ни в чем их не преслуша, ни поропта, но аки истовая дщи своих родителей почиташе. Свекру же и свекрови ея в глубоцей старости преставлынимся во мнишеском чину. Она же песньми, и псалмы надгробными, и боголепным погребением почти и многу милостыню по них монастырем, и церквам, и нищим раздай. И по многих церквах повеле по них служити литургии, и трапезы в дому своем попом, и мнихом, и нищим, и вдовам, и сиротам, и всем бедным поставляше. И вся приходящия доволно пищею учрежаше, и всех моляше молитися Богу за души преставльшихся, и к темничником милостыню посылая по вся дни, даже до четыредесятаго дне, мужу бо ея не дома сущу. Она же много имения в милостыню растроши, не точию в то время, но и во все лета творяше память умершим. Слыша бо Божественное Писание, яко творимая зде многу ползу и ослабу творит умершим душам. Мажай бо мастию себе прежде благоухает. Бояся и того, еже глаголет великий Василий: Аще кто владеет родителским имением, а Богови от него не дает, сиречь милостьши, той, рече, татбы и разбоя не остася, не свою бо силу, но поты отца своего держит. Сего слова бояся, блаженная тщдшеся все оставшееся имение свекра своего по них раздаяти. Сама же на добродетель обратися паче и перваго.

И тако поживши с мужем своим лета доволна во мнозе добродетели и чистоте по закону Божию, и родивши десять сынов и три дщери. От них же четыре сына и две дщери во младенчестве умроша, шесть же сынов и едину дщерь воспита. И о сем славяше Бога, слыша бо Павла, к Тимофею глаголюща: Жена спасется чадородия ради. О умерших же младенцех благодарите Бога, по Иову глаголюще: Господь даде, Господь и взят. Слыша бо Златоустово слово: Блаженных младенцов блаженное почивание. О чем имут дати ответ, ничтоже искуса греховнаго не сотворше? Причтени бо суть со Иовлевыми сыны и со избиенными младенцы, и со аггелы Бога славят, и о родителех Бога молят. И того ради о умерших чадех не скорбяше, а о живых веселящеся. Ненавидяй же добра диавол всячески тщашеся спону ей сотворити, частые брани воздвизаше в детех и рабех. Она же вся смысленно и разумно разсуждаше и смиреваше. И не возможе враг инаго зла сотворити ей, и навади единаго от раб их, и уби сына ея старейшаго, хотя ю во отчаяние ввести и от Бога отлучити. Или, мню, некоему смотрению Божию быти, яко же Давид рече: Благо мне, яко смирил мя еси, да научюся оправданием твоим, — яко да от того блаженная боле о души прилежит, еже и бысть. Без искушения, рече, и злато не свершается, или: Кто, видя юнейша себе умерша, а не исправится, когда будет спастися?, или: Кто, рече, бедами не накажет, а в доброденьствии тако! му како мощно наказатися? Блаженная же, видя сына своего умерша, велми оскорбися — не о смерти его, но о души его, еже прият напрасную смерть, а не смутися, но и мужа своего словеси утешителными увещевая, еже не отпадати надежды на Бога. И тако сына своего псалмопением почтоша и доволную милостыню, и сорокоустие раздаша. Помале же по том же времени и другаго сына ея на царской службе убиша. Она же, аще и оскорбися мало, но душевне, а не телесне. Не кричаше бо без лепоты, ни влас не терзаше, яко же прочия жены творят, но во дни милостынею и и кормлею нищих и иерейскою службою поминая, а по вся нощи без сна пребывая, моля Бога со слезами о отпущении грехов чад своих умерших. Потом же начат молити мужа своего, да отпустит ю в монастырь. Он же никакоже преклонися к молению ея. Она же глаголаше: Аще мя, рече, не отпустиши, то бегом отиду от дому своего. Муж же ея заклинаше Богом, еже не оставити его, бе бо состарелся сам, а детем малым сущем. И почиташе пред нею книги Божия блаженнаго Козмы Презьвитера и прочих святых отец: Не спасут, рече, нас чернеческия ризы, аще не во мнишеском чину живем. И не погубят нас белыя ризы, аще богоугодная творим. Аще ли кто нищеты не могии терпети, отходит в монастырь, не хотя детми пещися, то уже не трудитися хощет, ни любви Божия ищет, но почивати хощет. А дети осиротевши, многажды плачюще и кленут, глаголюще: Векую бродивший родители наши нас оставили ны в толицей беде и страсти. Аще бо и чюжия сироты повелено есть кормити, колми паче своих не умаряти. И многа ина Божественная Писания почитая пред нею. Она же то слыша, остася таковаго прошения, рекши: Воля Господня да будет. И оттоле умоли мужа своего, еже жити им вкупе, а плотня совокупления не имети. И сотворше себе постели раздны во единой храмине. Мужу бо своему устрой обычную постелю, на нейже он прежде почиваше, сама же, аки птица от кляпца исторгшися, от всех мирских отвержеся и единому Богу всею душею возложися. Пост и воздержание паче меры восприяй, во вся пятки не вкушаше и затворяшеся во отходней клети, и тако ко единому Богу в молитвах упражняшеся.

В понеделники же и среды единою днем сухоядение без варива вкушаше, по вся же субботы и недели в дому своем трапезу попом, и вдовам, и сиротам, и своим домочадцем поставляше и доволно пищею учрежаше. И тако по единой чашице вина испиваше, не якохотяше вина, но гостей не хотя оскорбити. Слыша бо заповедь Спасову, глаголющу: Егда твориши пир или вечерю, не зови родитель своих, ни сосед богатых, еда коли и они тя воззовут. Но зови нищия, слепыя, хромыя, бедныя, иже не имнут ти воздати. Воздаст же ти ся в воскресение праведных. Святии же отцы, видя немощь человеча рода, паче же Святым Духом наставляеми, не возбраниша ясти и пити в славу Божию. Глаголют бо сице: Егда творите пир и взвеете братию и велмож, добро и прятно, паче же всего зовите убогую братию, да обою мзду не лишени будете, сиречь зде от богатых такожде почтени будете, а нищих ради от Бога вечный покой восприимете. Блаженная же по сему словеси паче всего нищими печашеся. Сна же толико с вечерачас един или два приимаше, возлегаше бо на пещи бес постели, дрова точию острыми странами к телу подстилаше и ключи железныя под ребра подкладаше. От тех же дров и возглавие имяше. И тако тело свое удручаше, не яко покоя хотяше, но толико возлегаше, донелиже раби ея усыпаху. И тако встаяше на молитву, и всю нощ без сна пребываше, и со слезами Бога моляше до заутренняго клепания, и потом к церкви на заутреню хождаше и на литургию. В день же ручному делу прилежаше и дом свой богоугодно строяше. Рабы же своя доволно пищею и одеянием удовляше и дело комуждо по силе задеваше, вдовицами же и сиротами печашеся и бедным во всем помогаше и всякий добродетели образ прохождаше. И просто рещи; бе, по Иову, око слепым и нога хромым, беспокровным покров и нагим одежда. И плакася, видя человека в беде, и не исхождаше из дому ея нищъ тощъ. Рабы же своя, аки чада вождаше, не любя гордости и величания, но аки истовая мати, а не госпожа, согрешающим рабом и рабыням вместо прещения милование творяше и от Божественных Писаний поучение творяше без прещения и ран. Книгам бо аще и не училася, но любя Божественных книг чтения послушати, и еже аще кое слово слышаше и толковаше вся неразумная словеса, аки премудр философ или книжник, присно глаголаше со слезами: Которыми добрыми делы можем Господа умолити за ся? И како отвратим греховныя идущия напасти, и како страстей затворим вход? И како прежним святым подражаим житию в сие последнее время? И како возможем умолити немздоприятнаго судию Христа на воскресение? В бани же тела своего не мыяше, отнележе и от мужа разлучися. Иных же добрых ея многих дел невозможно изрещи, ни писанию предати. Не вем, коего добра не сотвори, и никого не оскорби ничим или прогнева, но от всякого зла отгребашеся. И кое слово досяжет похвалити тоя труды, спехи же ея кто измерит, плача ея кто испишет, милостыни ея кто изочтет? Да где суть глаголющий, яко немощно спастися в мире? Глаголет божественный Ефрем: То како речеши, посреде мира немощно спастися? Аз, рече, вкратце скажу, аще хощеши: Не место спасает, но ум, и еже изволение к Богу. Адам в рай, яко в велице отишии, утопися, а Лот в Содомех, яко в морских волнах, спасеся. Саул в полатах царских и сию жизнь, и ону погубив, а Иов, на и гноищи седя, в бедах велицех венец прият праведный. Да еже что глаголеши, яко немощно посреди чади спастися, то то и ничтоже есть бывает, иже на ползы божественныя соборы часто ся собираем. Сия блаженная Иулиания, с мужем живущи и чада имущи, и рабы владеющи, а Богови угоди, и Бог прослави ю и причте прежним святым, еже последи о ней слово вообразит. Мы же на предлежащее возвратимся.

Поживши блаженная с мужем своим по разлучении десять лет, и мужу ея преставльшуся. Она же и наипаче мирская вся отверже, глаголя со Давидом: Благо мне, яко смирил мя еси, да научюся оправданием твоим, и: Наказание Господне отверзает ли уши. Аз, рече, не противлюся, ни вопреки глаголю. И дети своя тешаше, глаголя: Не скорбите, чада моя, сия бо смерть отца вашего нам, грешным, на смысл и наказание, да то всяк видев, и того же на себе чающе. Часто имейте покаяние и всяку добродетель стяжите, и между собою любовь нелицемерну стяжите. И много поучив дети своя от Божественнаго Писания, и тако погребе мужа своего со псалмы и песньми божественнынш, и многу милостыню сотвори нищим, и сорокоустие по монастырем и по многим церквам разда, не зряше бо на раздание тленнаго имения, но смотряше на собрание правды. Сама же по вся нощи без сна пребываше, моля Бога о мужи своем, грехов отпущение даровати ему, слыша бо Писание, глаголющее: Добрая жена и по смерти мужа своего спасает, ревнуя благочестивей Феодоре царице и прочим святым женам, иже по смерти о мужех своих умолиша Бога. И оттоле приложи пост к посту, и молитву к молитве, и ко слезам слезы, и милостыню паче меры показа, яко многажды ни по единой сребреннице остатися в дому ея. Она же, займая, обычную милостыню даяше, и по вся дни хождаше в церковь на молитву. Егда же зима настаяше, у детей своих взимая сребренники, чим устроити теплыя ризы, и то нищим раздаяше, и сама без теплыя одежды в зиму хождаше. В сапоги же босыма ногама обувашеся и под нозе свои ореховый скорлупы и чрепы острыя вместо стелек подкладаше, и тако тело свое удручаше. Мнози же знаемии глаголаху ей: Что в такой старости тело свое томиши? Она же отвещеваше: Не весте ли, яко тело душу убивает? Да убию тело мое и порабощу е, да спасется дух мой в день Господа нашего Исуса Христа. Ко инем же глаголаше: Недостойни страсти нынешняго времени противу будущей славе. И паки рече: Колико зде усохнет тела моего, того во оном веце черви не имут ясти. Кая, рече, полза тело тучнити, а душу губити. Во едино же время зима бе студена зело, яко и земли разседатися от мраза. Она же неколико время к церкви не хождаше, но в дому своем моляшеся Богу. Во едино же утро зело рано попу церкви тоя пришедшу в церковь праведнаго Лазаря, и бысть глас от иконы Пресвятыя Богородицы, глаголющь сице: Иди, рцы милостивей вдове Иулиянии, что ради в церковь на молитву не идет? И домовная молитва Богу приятна, но не яко церковная. Вы же почитайте ю, уже бо она не менши шестидесяти лет, и Дух Святый на ней почивает. Поп же, в велицей ужасти быв, и абие прииде ко блаженней Иулиании, пад пред ногу ея, прося прощения, и поведа видение. Она же тяжко си внят, еже он поведа пред всеми, а не в тайне, и рече ему: Соблазнился еси, еда о себе глаголеши. Кто аз, Господа моего грешница, да буду достойна таковаго нарицания. И потом закля попа того и всех слышащих сия не поведати никомуже в животе и по смерти ея. Таково смирение имяше блаженная, яко и по Смерти не хотя славы от человек. И абие в той час иде в церковь, повеле молебная совершит, сама же с теплыми слезами помолися прилежно и целова икону Пресвятыя Богородицы. И внезапу бысть в той час велие благоухание в церкви и по всему селу тому, яко всем дивитися и славити Бога. И сбысться премудраго Павла слово к Тимофею: Вдовица чти. О сей же вдове сама Богомати, честнейшая всеа твари, свидетельствова и заповеда почитати ю. От того же дни блаженная по вся дни хождаше в церковь на молитву.

Имяше же обычай по вся вечеры молитися Богу во отходнеи храмине, иже бе отлучена на приятие гостей странных. Бе же ту икона Спасова и Пречистые Богородицы и угодника их великого чюдотворца Николы. Во един же вечер прииде в храмину ту по обычаю на молитву, и абие наполнися храмина та бесов многое множество, яко к тому не вмещатися ни при дверех, и со многим оружием потекоша к ней, хотяше ю убита. Она же, надеяшеся на силу Христову, не устрашися, но возведе к Богу очи, помолися со слезами, глаголя: О владыко, Господи Боже Вседержителю, не предаждь зверем душа, исповедающия ти ся, и душу убогую не забуди до конца. Но поели угодника твоего Николу на помощь мне, рабе твоей. И в том часе явися ей святый Николае, имея в руце своей палицу велию, и прогна от нея духи нечистыя и хпмбеа вести сотвори, яко же бо дым исчезоша. Единаго же беса пойма и много мучи, святую же благослови крестом, и абие невидим бысть. Бес же плакашеся, глаголя: Аз многу спону сотворих Иулианее, по вся дни воздвизах брань в детех и в рабех ея, к самой же не смеях приближитися ради милостыни ея, и смирения, и молитвы. Она же беспрестани чотки в руках имеше, глаголя Исусову молитву; аще ядяше и пияше или что делая, непрестанно молитву творяше. Егда же и почиваше, а уста ея двизастася и утроба ея подвизашеся на славословие Божие: многажды видехом ю спящу, а рука ея чотки отдвигаше. Бес же бежа от нея, вопия: О Иулиано, многу беду ныне приях тебе ради, но сотворю ти на старость спону — глад велик, и сама начнеши гладом измирати, нежели чюжих кормити. Она же знаменася крестом, и исчезе бес от нея. Блаженная же прииде к намвелми ужасна и лицем пременися. Мы же видехом ю смущенну и вопросихом. Она же тогда не поведа нам ничтоже, по мнозе времени поведа нам втайне и заповеда не рещи никомуже.

И тако поживе во вдовстве десять лет, многу добродетель ко всем показа и много имения в милостыню расточи, точию нужнейшая потреба домовная оставляше и пищу точию год до году разчитая, а избыток вся требующим раздавайте. И продолжися живот ея до Борисова царства. В то же время бысть глад крепок по всей Российстей земли, яко многим от нужды скверных мяс и человечьих плотей вкушати, и множество человек неисчетно гладом изомроша. В дому же блаженныя велико оскудение зело пищи бысть и всех потребных, яко отнюд не прорасти земля всеянное жито ея. Кони же и скоты ея изомроша. Она же моляше дети своя и рабы, еже отнюд ничему чюжему или татьбе не коснутися, но елика имяше скоты оставшия, и ризы, и сосуды вся распрода на жито, и от того челядь свою кормяше, и милостыню доволну просящим даяше, и в нищете бо обычныя милостыни не остася, и ни единаго нища от приходящих не испусти тщама недрома. Достигши же в последнюю нищету, яко ни единому зерну обрестися в дому ея, но и о том она не смятеся, но все упование на Бога возложи.

В то бо время преселися во ино село, нарицаемо Вочнево, в пределы нижегородския, и не бе ту церкви, но яко два поприща. Она же, старостию и нищетою одержима, не хождаше к церкви, но в дому своем моляшеся, поминая святаго Корнилия, яко не вреди его домовная молитва, а Иов, на гноищи седя, Бога виде, трие отроцы в пещи, а Даниил в рове, а Иона в ките, Иеремия в кале Бога умолиша. И от того словеси блаженная утеху приимаше.

Велице же скудости умножися в дому ея, она же созва рабы своя и глагола им: Се глад обдержит нас, видите сами. Да аще кто от вас хочет со мною терпети, добро и прятно, а кто не хощет, да идет на свободу, да не изнуритеся мене ради. От них же доброразсуднии обещашася с нею терпети, а инии отидоша. Она же со благодарением и молитвою отпусти я, не подержа гнева нимало, и повеле оставлыпим рабом собирати траву, рекомую лебеду, и кору древяну рекомую илем, и в том повеле творити хлебы. И от того сама, и дети своя, и рабы питаше, и молитвою ея бысть хлеб сладок, и никто в дому ея не изнеможе от глада. От того хлеба и нищих питаше, и, не накормив, нища из дому не отпусти. В то бо время бес числа нищих бе. И глаголаху им соседи ея: Что ради во Иулианиндом входите? Она и сама гладом измирает. Нищий же поведаху им, яко: Многа села обходихом и чисты хлебы приемлем, а такова всладость не наедаемся, яко сладок хлеб у вдовы сея. Мнози бо имени ея и не ведаху. Соседи же ея, изообилни хлебом, посылаху в дом ея просити хлеба, искушающе, и такоже свидетельствоваху, яко велми хлеб ея сладок. И о том дивяся, глаголаху к себе: Горазди раби ея печи хлебов, а не разумеваху, яко молитвою ея хлеб сладок. Могла бы умолити Бога, дабы и не оскудел дом ея, но не противяся смотрению Божию, терпя благодарив, ведый, яко терпением обрести Царство Небесное. Претерпивый же в той нищете два лета, не опечалися, ни смутися, ни поропта и не согреши во устнах своих, и не даст безумия Богу, и не изнеможе нищетою, но паче первых лет бяше весела.

Егда же приближися честное преставление ея, разболевся декабря в 26 день, и бысть шесть дний болящи. Но что бе болезнь ея? В день на одре лежа, молитву творяше непрестанно, в нощи же вставая, моляшеся Богу, никим не поддержима. Рабыни же ея посмехахуся, глаголюще: Неправо болит: в день лежит, а в нощи вставая молится. Она же разумевши, глагола им: Что мя посмехаете? Не весте ли, яко и у болнаго истязует Бог молитвы духовныя? И ина многа глаголаше от святых книг.

Генваря же во 2 день, свитающу дню, призва отца своего духовнаго Афонасия иереа и причастися Животворящих Тайн телес и крови Христа Бога нашего. И седе на одре своем, и призва дети своя, и рабы, и вся сущая в селе том, и поучи я о любви, и о молитве, и о милостыни, и о прочих добродетелех. Прирече же и сие: Желанием возжелах великаго аггельскаго образа еще от юности моея, но не сподобилася грех моих ради и нищеты, понеже недостойна бых, грешница сый и убогая, Богу тако изволившу, но слава праведному суду его. И повеле уготовати кадило, и фимиан вложити, и целова вся сущая ту, и всем мир и прощение давши, возляже и прекрестися трижды, и обви чотки около руки своея, и последнее слово рече: Слава Богу всех ради, и В руце твои, Господи, предаю дух мой, аминь. И предаст душу свою в руце Божий, егоже измлада возлюби. И вси видеша в той час на главе ея венец влат и убрус бел. И тако, омывше ю, положить во единой клети, и в ту нощь видеша тут свеща горяще, и исполнися весь дом благоухания. И в ту нощь явися единой рабыни, повеле отвести ся в пределы муромския и положити у церкви святаго Лазаря, друга Божия, подле мужа ея. И вложше святое и многотрудное тело ея во гроб дубов, и отвезоша в пределы муромския, и погребохом у церкви святаго Лазаря, в селе Лазоревском, в лето 7112 генваря в 10 день.

Сице поживе блаженная Иулиания. Таковы ея подвиги и труды. Мы же о житии ея никомуже поведахом, дондеже преставися сын ея Георгий, и копающе гроб его, обретохом мощи святыя, кипяща миром благовонным. И оттоле понудихся списати житие святыя, убояхся сего, еда смерть варит мя, а житие святыя забвению предано будет. И написах вкратце малая от многих, да невелик труд пишущим и прочитающим сотворим. Вы же, братия и отцы, не зазрите ми в сем, еже написах, груб сый и нечист. Не мните ложно се свойства ради материя. Но весть Всевидящее Око, Владыко Христос Бог наш, яко не лжу. Не буди ми на бесчестие госпожа моея родителницы непщеваемая списати. Богу нашему слава всегда — и ныне, и присно, и во веки веком. Аминь.

� О матери.





